
Омирхан АБДИМАНУЛЫ, Назира ДОСАНОВА. Елдік пен ерлік жыршысы –  ұлы Жамбыл

Автор туралы: әл-Фараби атындағы ҚазҰУ, Жамбыл атындағы 
қазақ әдебиеті мен фольклорын зерттеу орталығының 
жетекшісі, филология ғылымдарының докторы, профессор. 

Аbout the author: 

Об авторе: 

Автор туралы: әл-Фараби атындағы ҚазҰУ, доктрант.

Аbout the author: al-Farabi KazNU, doctoral student.

Об авторе: КазНУ им. аль-Фараби, докторант.

ЕЛДІК ПЕН ЕРЛІК ЖЫРШЫСЫ –  
ҰЛЫ ЖАМБЫЛ

Аңдатпа. Мақалада ұлы Жамбыл ақын өлең-жырларының тақырыптық ерекшеліктері сараптала-
ды. Авторлар Жамбыл шығармашылығының сан-салалық болмысын анықтап, өлең-толғаулары мен 
айтыстарындағы ақын шығармашылығына арқау болған басты тақырып ұлттық рухты биікке көтерер 
елдікті, ел бірлігін, ел азаттығын жырлау екендігін нақты мысалдар арқылы талдап көрсетеді.

Omirhan ABDIMANULY, Nazira DOSANOVA

Abstract. The article analyzes the thematic features of the poems of the great poet Zhambyl. The authors reveal 
the versatility of Zhambyl’s creativity and, using specific examples and analyze that the main theme of the poet’s 
work in his poems and aitys is the glorification of love for his people, the unity of the country, the freedom of the 
country, which raise the national spirit. It is known that this is a large branch of the poet’s work. 

Омирхан АБДИМАНУЛЫ, Назира ДОСАНОВА

Аннотация. В статье анализируются тематические особенности поэзии великого поэта Жамбыла. Авто-
ры выявляют многогранность творчества Жамбыла и на конкретных примерах анализируют, что основной 
темой творчества поэта в его стихах и айтысах являются воспевание любви к своему народу, единства стра-
ны, свобода народа, которые возвыщают национальный дух. 

Өмірхан ӘБДИМАНҰЛЫ

Назира ДОСАНОВА

Сараптама
ХІХ-ХХ ғасырлардағы қазақ поэ-

зия сының алыбы Жамбыл ақын жырла-
ры – ұлт-азаттығын асқақтатқан рухқа 
толы, болмысы бөлек дүниелер. Жам-
был жас кезінен ел тілеуін өлең сөзбен 
өрнектеуді мақсат тұтып, ақындық өнер 
жолын таңдайды. Жас талап он үш жа-
сында әкесі Жабайдан ақындықтың ақ 
жолын таңдауға рұқсат сұрап:

Өлең мен сөзді дос қылып,
Құрамын ақын санатын... 
Батаңды маған бер, әке,
Тіліме менің ер, әке,
Жапаның ұлы ақын боп,
Жақсы іспетті дер, әке, –

болашақ ақын өзінің мақсатын ашық 
айтып жеткізеді.

Қазақ халқының дәстүрінде өнер 
жолына түскен жас атақты адамдар-
дан бата алуға тиіс болған. Жам-
был да сол дәстүр бойынша, Жетісу 
өңіріндегі атақты ақын Сүйінбай дан 
бата алған. Жас Жамбыл ақындығының 
тума таланттық болмысын алғашқы 
қадамынан таныған ұлы Сүйнбай та-
лантты ақынға батасын беріп , ақ 
жол тілейді. Ақындық өнердегі ұлы 
ұстазына айналады. Жамбыл «Сенің 
өлеңдерің ақиқат пен әділдікті жыр-
лайтын болсын» деген ұстаз амана-
тына өзінің бүкіл саналы ғұмырында 
адалдық танытып өтті.

«ХХ ғасырдың Гомері» атанған 
Жам былдың кеңестік кезеңге дейінгі 
шы ғар машылығы сол змандағы Оңтүс-
тік Қазақстан өлкесіндегі алғашында 
Қоқан хандығы, кейіннен Ресей пат-
ша лығы жүргізілген Отар шылдық сая-
саттың қанауында қасірет шеккен хал-
қының ауыр халін жырлаған азатшыл 
рухтағы жырларынан көрініс табады. 

Көз аштым, сорғалаған қанды көрдім,
Қамыққан қанды жасты жанды көрдім.
Ел көрдім – еңіреп босқан аңды көрдім,
Қойнында, Алатаудың зарды көрдім, – 

дейді ақын отаршылық қасіретін шекен 
туған өлкесіндегі ел жағдайы туралы.

Қабан жырау, Сүйінбай, Бақтыбай 
сынды алдыңгы ақындар дәстүрінен 
үлгі алған Жамбыл жырлары елдің та-
рихымен тығыз байланысты. 

1916 жылы Ресей отаршылдық 
сая са тына қарсы қазақ даласындағы 
ұлт-азаттық күрес жылдарында Жам-
был ел басына түскен ауыр күндерде 
көтерілісшілерге күш беретін ұлы жы-
раулар дәстүріндегі азатшыл жырла-
рымен рухтандырып отырды. «Зілді 
бұйрық», «Патша әмірі тарылды», «Ха-
лық кегі», «Халықтың еркі кетті ба-
сынан», т.б. жырлары осының айқын 
дәлелі. «Патша әмірі тарылды» дейтін 
өлеңінде 1916 жылы патшаның он 
тоғыз бен отыз бір жас аралығындағы 
қазақ жастарын солдатқа алу тура-
лы жарлығына наразылық танытқан 
қазақ ұлтының мұңын мұңдап, жоғын 
жоқтап, азаттықтың жырын жырлап, 
қарсылықты күреске үндеді:

Көген көзді қосақтап,
Қалай қиып береміз.
Көздің жасы моншақтап,
Көңіл шер боп өлерміз.

Ал «Зілді бұйрық» өлеңінде Жеті-
судағы көтеріліс оқиғалары, оны ұйым-
дастырған ел азаматтарының аттары 
нақты аталып, патшаның қарулы әске-
рімен болған ұрыстағы азаттық күресі 
сипатталады.

Аттандық ұлығының қонысына,
Елді сорған борсықтай болысына.
Көп ерлер қаза тапты жауға аттанып,
Көксеген азаттықтың соғысында, – 

деп отаршылдарға қарсы бағыттал ған 
ерлікті күрестің мақсаты суреттеледі.

Жамбыл шығармашылығындағы ел-
шілдік пен ерлік тақырыбы оның айты-
старында ерекше орын алатындығын 
атап айтқан жөн.

Өмірхан ӘБДИМАНҰЛЫ, Назира ДОСАНОВА. Елдік пен ерлік жыршысы – ұлы Жамбыл

Жамбыл айтыстарының мазмұны 
бай, тілі көркем болуымен бірге оларды 
тақырып кеңдігі, жыраудың елдік пен 
ерлік жырлау мақсаты алдыңғы қатарға 
шығуымен ерекшелендіреді. Ол Құл-
мам бет (1897), Досмағам бет (1907), 
Сарбас (1895), Бөлтірік (1890) сияқты 
көп теген атақты ақындармен айты-
сып және сол айтыстарда жеңімпаздық 
тантуының кілті отар елдің қасіретін 
жырла ел үшін жан пида еткен батыр-
ларды дәріптеуінде жатса керек.

Жамбылдың Құлмамбетпен айтысы 
– айтыс өнерінің үздік үлгісі ретінде 
бағаланады. Үлкен бір ұлы жиын-
да қазақтың «құлан аяң Құлмамбет» 
атанған айтыс өнерінің өрен жүйрігі 
жасы үлкен аға ақын Құлмамбет 
тоғыз ақынды қатар жеңіп, Жамбылды 
айтысуға арнайы шақырады.

Өлеңші толып отыр көбелектей,
Тоғыз ақын толғанып төңіректей.
Тоғыз тұрмақ ақының он бір болса,
Немене бәріңді де басып өтпей.

Айтыста өзінен жас Жамбылды мен-
сіне қоймайды. Көбіне өзі шыққан елдің 
байлығын мақтап сөз өреді. Жамбылды 
елің кедей деп кемсітіп отырады. Өзі-
нің ақындықта Жамбылдан мықты 
еке нін «болғанда мен – ақсұңқар, сен 
бір тауық» деген сияқты асқақтық 
сөздермен бейнелей жеткізеді. Жасы 
кіші Жамбыл Құлмамбет ақынның 
дауылды екпіннеі тайсалмай қарсы 
тұрып, айтыстағы ақын жырының мәні 
байлықты мақтауда емес, елдің елдігін, 
ел ерінің ерлігін жырлауда жатқандығын 
алға тарту арқылы жеңіске жетеді. 

Адамдықты айт, ерлікті айт, батырлықты айт,
Ел бірлігін сақтаған татулықты айт.
Қарынбайдай сараңдар толып жатыр,
Оны мақтап әуре болмай жөніңе қайт, – 

деп, айтыс сапасын басқа арнаға бұра-
ды. Жамбыл Сұраншы, Саурық сияқты 
елін жаудан қорғаған батырларды ардақ 

тұтып, өзінің Құлмамбеттен ақындық 
парасатының биіктігн танытады.

Батыр Саурық, Сұраншы жауда өлген,
Халық үшін шейіт боп жанын берген...
Қалың Қазақ құрметпен соңына ерген...
Мақтаған байларыңның оңғаны жоқ,
Төңіректің төрт бұрышын жалмап өлген, – 

деп елім деген ерлерді ардақ тұту 
қажеттігін ел есіне салып, елдіктің 
негізі ел қорғаған батырлар ерлігінде 
жатқандығын сөз майданында тұнба 
жырдағы көркем ойдың тұнығы арқылы 
жеткізеді.

Туған жер, туған елді ардақ тұтқан, 
ел бірлігін, елді ел етер ерлер ісін кең 
көлемде жыр етудің асыл нұсқасы 
– дана жырау шығармашылығының 
үлкен бір саласы – эпикалық жанрдағы 
дастандары. Ол өскен елін, туған жерін 
жаудан қорғаған Өтеген, Сұраншы, 
Саурық сынды батырлар туралы 
ұрпақтан-ұрпаққа жетіп, ел аузында ай-
тылып келе жатқан аңыздар негізінде 
«Өтеген батыр», «Сұраншы батыр» 
және т.б. дастандар шығарып, оны өзі 
жырлап, елдің отаншылдық санасын 
оятуда аянбай еңбек етті.

Мәселен, «Өтеген батыр» дастанын-
да жұрт қамын ойлаған, елінің «қой 
үстіне боз торғай жұмыртқалаған» за-
манда тыныштықты өмір сүруін аңсап, 
Мәңгілік елдік қоныс іздеген Өтеген 
батырдың ерлік істері жырланып, шет 
жаулардың шапқыншылығынан қысым 
көрген халқына жайлы қоныс іздеген ел 
үшін туған ердің өмір-тағылымы өсиет 
етіледі. 

Дастанда дәстүрлі шығыстық 
қис саларындағы қиял-ғажайыптық 
көркемдік үлгілер көп кездеседі. «Жер-
ұйық» деп аталар қасиетті құт мекенді 
іздеген Өтеген жорықты жолында кез-
дескен түрлі аса қауіпті жыртқыштар 
мен жауыздық символы іспетті 
мифологиялық бейнелерді жеңіп талай 
сындардардан өтеді. Көп кедергінің 
бәрінен батырлығы мен ержүректілігі, 

Сараптама
ақылдылығы мен айлакерлігі арқылы 
өткен Өтеген «Жиделі байсын» деп ата-
лар арманына айналған жұмақ жерді 
табуға ұмтылады:

Мен табамын, табамын,
Бұлақ аққан жерлерді.
Көгі көктеп, нұр жарып,
Құрақ атқан жерлерді.
Төрт түлікке ыңғайлы...
Жұт болғызбай құл қонған,
Қой үстінде бозторғай,
Жұмыртқалап бақ қонған.
Сүйікті қазақ халқына,
Ұнап жатқан жерлерді.

Алайда, дастанда Өтеген өзі іздеген 
жұмақ жерді тапқанымен, өзінің туған 
жерін солардың бәрінен артық сезініп, 
туған еліне біздің түсінігімізде «Жер 
жанаты – Жетісуына» қайта оралады. 
Жырда жырау ілгерідегі Асанқайғы 
данагөй іздеген «Жерұйықтай» жақсы 
қоныс, тыныш өмір аңсаған халық ар-
манын жырлай отырып, отанына, туған 
жеріне, еліне деген сүйіспеншілікті 
бәрінен де алға шығарады. 

Қазақ қазақ болғалы, ел болып 
ұйысқалы, ұлт болып орныққалы сырт-
қы жаудың шапқыншылығына, аласа-
пыран замандарды әкелген жаугершілік 
пен үркіншілікке аз ұшыраған жоқ. 

 Ата жұрты бұқара, 
 Өз қолында болмаса, 
 Қанша жақсы болса да, 
 Қайраты туған ер ғаріп, – 

деп Асан Қайғы «Ой түбіндегі асыл 
сөзді шер толқыта шығарған» небір 
замандар да өтті. Ой толғаудың өрісін 
ашып, көкейге сары уайым ұйытпай, 
санаға серпіліс әкеліп, туған ел, туған 
жер сағынышын ұран ғып көтерер, аза-
мат намысына от жаныр бұл жолдар 
– кезінде ұлт боп ұйысудың, ел болып 
бірігудің қатығына айналған жырлар 
болған-ды.

Уақытының ұлы тұлғасы Асан Қайғы 
– болашақты болжап, келер күннің ал-

дан шығар кесапатын кейіптей білген 
данагөй. «Алғашқы тар заманының құ-
бы жығын сезіп, тұспалмен белгі беріп 
болжал айтқан Асан Қайғы. ... өлең 
сөзді қауымның қызметіне жаратуға 
кіріскен тағы да сол» дейді М. Әуезов 
дала данасы туралы. Ендеше қазақ 
хандығы дәуірінің болашағына ой 
жіберген Елдік жырының бастау көзі 
Асан Қайғы жырлары болса, оны 
жаңа дәуірде жалғастырып, жаңаша 
жырлаған Жамбыл жырау. 

Жамбыл толғау-дастандары – ту ған 
ел мен туған жердің кешегісі, бүгін-
гісі, ертеңгісі жайлы терең пайым-
даулардың, өз тұсындағы ел мен елдің 
ерінің жақсысын асырмай мен жама-
нын жасырмай шындығын ашып айтқан 
қатты да ащы ұстындар жиынтығы. 
Жыр-толғауларының қай-қайсысында 
болмасын ол өткеннің жайын айтып 
ғана қоймайды, кешегінің нәтижесін 
бүгіннен шығарып, ертеңіне ой жібе-
реді. Уақытында көзбен көргенді ақыл-
мен екшеп, келешектің келбетіне көкі-
рек  көзімен үңіледі. Соның бірі ғана 
емес, бірегейі – «Сұраншы батыр» 
жыры.

Жалпы Жамбыл жырлары – ұлт-
азаттығын асқақтатқан рухқа толы ке-
мел дүниелер. Жоғарыда айтқандай, 
азатшылдық, тәуелсіздік идеяларын 
жырлаған шығармаларының ішінде да-
стандары айрықша көзге түседі.

Ұлы жыраудың «Сұраншы батыр»  
жырындағы Сұраншы батыр Ақынбек-
ұлы – қазақ тарихындағы белгілі тұлға. 
Ол 1815 жылы Алматы жанындағы 
Қастек өзенінің бойында дүниге кел-
ген. Атақты қазақ батыры Саурықтың 
немере інісі. Сұраншы батырлық бол-
мысы ерте танылған, кішкене күнінен 
Жетісу, Оңтүстік өңірінің аты жалпақ 
қазаққа жақсы таныс айтулы батырла-
ры Қарасай, Өтеген, Наурызбай, Рай-
ымбек, Сыпатай, т.б. ерлердің ерлігін 
өнеге тұтып өскен жас. Ол ержетіп, 
азамат болысымен Жетісу жерін би-
леп, елге озбырлық жасап, тізесін 

қатты батырған Қоқан бектеріне қарсы 
күресіп, келелі жерде сөз бастаған 
көсем, керекті жерде қол бастаған 
даңқы асқан батыр болады.

Жалпы дастанда ХІХ ғасырдың 
екінші жартысындағы Қоқан ханды-
ғының езгісінде болған Қазақстанның 
оңтүстік аймағын Патшалық Ресейдің 
жаулап алып, отарына айландырған 
кезеңнің тарихи шындығы суреттеледі. 
1853 жылы Ресей әскерінен бұрын 
елді жаулап алмақ болып, қоқан ханы 
қазақ еліне тұтқиылдан шабуыл жасап, 
бейбіт елді ойран-топан етеді. Сон-
да Сұраншы батырдың қол жасақтап 
шығып, Қоқан хандығымен ымырала-
сып, қазақ жерін шапқан, асып-тасқан 
қырғыз манабы Орман жасағымен 
ұрысы, жаулаушылардың тас-талқанын 
шығаруы баяндалады.

Жамбылдың осынау ел арысына ай-
налған Сұраншы батыр тақырыбына 
баруы,  оны дастан етіп жырлауы те-
гіннен-тегін емес, Сұраншы батыр дың 
ерлігін оның атақты ұстазы Сүйінбай 
ақын да жырлаған-ды. Жамбыл сол ескі 
жыр сілемін жаңғыртып, жаңартып 
ғана қоймай, оған өзіндік идея жүктеп, 
азатшыл жырдың асыл арнасына ай-
налдыра білді. Сөйтіп, Жамбылдың 
«Сұраншы батыры» ерлік пен елдікті 
жырлаудың асыл нұсқасына айналды. 

«Сұраншы батыр» дастанының 
бас тауында Жамбыл ұстаз дәстүріне 
адалдығын алға тартып, ұстазы 
Сүйінбай дәстүрін жалғастыруының 
нақты себебін айтып, ұстаз аманатына 
адалдығын білдіреді

Бата берген Сүйінбай,
Жырдың тіккен туындай.
Айтқанда маған ақылды:
Жырла! – деген, – батырды.

Ал дәстүрді жалғастырып, ел есінде 
мәңгілікке сақталған аңыз-жырды 
жаңаша жырлауының мәнін дана жы-
рау былайша түсіндіреді

Жырламайын десем де,
Ел тілегі қоймады.
Таудан құлап тарғыл тас,
Тарығып шығып көзден жас,
Қыспақ заман кездесіп,
Қайғы басып қарындас,
Тарыққанда сүйенер
Ел батырын ойлайды,
Ойламасқа болмайды.

Осылай ақын жыр кіріспесінің рет-
ретін келтіре отыра, келесі де туған жер 
туралы толғанысына кезек береді. Абыз 
жырау кіндік қаны тамған туған жердің 
адамға ең ыстық құт-мекен екендігін, 
оны жаудан, дұшпаннан қорғау, адамзат 
ұрпағының бас парызы екенін жырлай 
отыра: 

Жайлағалы мұны адам,
Санап бітпес не заман...
Неше халық, неше хан,
Тапты қырғын талай жан.
Толып жатқан оқиға –
Соның бірі айтылар.
Заман, заман дегенде,
Заманға қожа – адам ғой!
Наразы болса заманға,
Бар кінәны соған ғой...

деген мәнді де маңызды ой тастайды. 
Заманның жақсы болмағы да, жаман 
болмағы да сол уақыт кезеңінде өмір 
сүрген адамнан, өйткені заманның бол-
мысын танытатын уақыт иесі адамның 
ақыл-ойынан туындаған іс-әрекеті. 
Дастанда жырланатын қас-қабат тари-
хи оқиғалар осы ойдың дәлелі іспетті 
айқындалады.

Жырда Қоқан ханы Құдиярдың шап-
қыншылығынан зардап шеккен Жетісу 
өлкесін жайлап жатқан бейбітшіл қа-
зақ халқының қайғылы, шарасыздық 
хал-жағдайы нақты көрініс тапқан. 
Жауыздық, озбырлық берекесін алған 
халықтың еркіндікке ұмтылысының се-
беп-салдары айқындалған. Ақын соны-
мен қатар осынау қат-қабат оқиғаларға 
өзінің көзқарасын

Сараптама
Бейқам жатқан қалың ел
Қарсы тұрмай, жалынды.
Жаудан күту жақсылық –
Зарыққанның салдары.
Байдан күту жақсылық –
Тарыққанның салдары
Шын болмаса не қылды.
Жалынғанша жауыңа
Бер де құтыл жаныңды... 

Халық даналығынан жаралған асыл 
сөздің мәйектерін мысалға ала отырып 
азаттыққа ұмтылыстың рухын оятар 
өткір жолдар арқылы білдіреді. Жырау 
ескіден келе жатқан қанатты сөздерді 
рух қайрағы іспетті қолданып, От-
анын қорғауда қасық қаны қалғанша 
қасқайып қарсы тұрып күресуге 
шақырады.

Дастанда Қоқан басқыншыларының 
жауыздығы мен қатыгездігін халыққа 
әкелген қасіретін:

Қоқаннан келген көп әскер,
Жер қайысып сыймайды.
Мал мен басты шулатып,
Қойша иіріп жинайды.
Тас қотанның сазына
Ақ шатыр мен көк шатыр,
Қосарланып тігілді.
Ала тулар желпілдеп,
Қомпаң-қомпаң шойқысып,
Тебінгілер сартылдап,
Зерлі шапан бектер де,
Шағылып күнге жалтырап,
Түйеге мінген жас әйел
Бетін жыртып, аңқылдап,
Жас өспірім, сұлу қыз
Жүрегі ұшып қалшылдап,
Жалаң қағып жасауыл
Мәз-мейрам боп, қарқылдап,
Түйеде тұрған әйелді
«Түс жылдам» деп қарқылдап,
Шабылған елде дәрмен жоқ,
Жылай берді солқылдап, –

деп жан жүректі езілте отырып 
суреттейді.

Дұшпанның қылған қорлығынан ба-
сына осындай қаралы күн туып, қайғыға 
батқан ел ежелгі жыр-дастандардағы 
дәстүрлі оқиға дамуының ізімен ел 
қорғаны батырға сұрау салады. Ол 
уақытта «арыстан жүрек Сұраншы» 
мұның бәрінен хабарсыз, алыста 
жатқан болатын. 

Кәрібоз бен Бәуке қарт,
Атты терге жүздіріп.
Дақ түспеген жотаны,
Қопара шауып із қылып... 

Жау қоршауынан сытылып Сұран-
шыны іздеп, жолға шығады. Қол ба-
стар батырына тау асып, тас басып зор-
ға жеткен қос қария қоқандықтар мен 
Орман жасағының елге істеген зұлым-
дықтарын оның алдында сақалдарынан 
жасы сорғалай отырып жеткізеді. 

Сұраншыға жетті де,
Жығылды қарттар атынан,
Ақ сақалы су болды
Сорғалап аққан жасынан.
Арыстан мүше жас батыр
Сүйеді келіп басынан.
Мейірімді туған Сұраншы
Елі сүйген жасынан.
Жетім менен жесірді
Атына артып көшірген.
Ерегіскен жауларын
Су құйғандай өшірген.
Тарығып келген қарттарға,
Қайғырып жаны ашыған...

Ежелден үлкенін сыйлап өскен халық 
ұланының мейрімді жан екенін Жам-
был осындай көркемдік өрнектермен 
жеткізеді. Ел қарияларының жасы 
омырауына төгіле отырып жеткізген 
әңгімесінен елдің жай-күйін, ел басы-
на күн туғанын жете сезінген Сұраншы 
олар көрген қорлық-зорлықты өзі 
көргеніндей, олардың еңсесін езген 
ауырпалық өз иығына түскендей күй 
кешеді. Қариялары еңіреп алдына кел-

Өмірхан ӘБДИМАНҰЛЫ, Назира ДОСАНОВА. Елдік пен ерлік жыршысы – ұлы Жамбыл

генде, жас батырдың шамырқануы, 
қаны қайнап, терісіне сыймай ашу-
лануы – ежелден тамыр тартқан жыр 
үлгісі. Дәстүрлік жолды сақтай оты-
рып Жамбыл Сұраншының ашуланған 
сәттегі түр-тұрпатын: 

Қабағынан қар жауды,
Кірпігіне мұз қатты,
Кім еді деп басынған, –

деп, біздерге бала күннен таныс 
эпостық жырлар дәстүрдегі батырлық 
кейіпте, ұлғайта, әсерлей суреттеп 
жеткізеді:

Дауыл соққан теңіздей,
Күш көбігін сапырды.
Алатауды қозғалта,
Қырға шығып ақырды...
Буырқанды, бұрсанды.
Мұздай темір құрсанды.
Ақ беренге оқ салды, –
Ақтұяққа ер салды... 

Үзіндіден Сұраншы тұлғасынан 
ха лық қиялынан, ой-арманынан сом-
далған «Алпамыс», «Қобыланды» ба-
тырлар жырындағы еліне етене жақын 
батырларға тән сипаттар көзіне түсіп, 
Сұраншының батырлық тұлғасын ай-
бындандыра түседі. Ел басына күн 
туған тұста Сұраншы тұлғасы халық-
тың тарыққанда сүйеніш ететін бірден-
бір тұғыр-тұлғасы болып көрінеді. Тар 
кезеңде Сұраншы тапқан ақыл мен 
батыл шешім оның ел үшін туған ұл 
екендігінің дәлеліндей. 

Ел жақтамас көп жаудың, 
Көптігінің себі жоқ.
Оның аты – боркемік,
Талмасқа шыдар белі жоқ.
Озып шабар жүйрікке
Ылдиы мен өрі жоқ.
Батыр туған жігітке,
Шабатын жаудың көбі жоқ.
Уайым жауға алғызар,
Тұңғиық болып түбі жоқ.

Осы қолдың несі көп?
Қурап тұрған шірік көп.
Суырып қылыш, ат қойсаң,
Қарсы тұрар бірі жоқ.

Жамбыл жырындағы Сұраншы 
батырдың бүкіл болмысы мінез-құлқы, 
түр-түсі, батырға тән бейнесі – бәрі біте 
қайнаса келіп ел ұғым-танымындағы 
нағыз қаһармандық тұлғаға айналып, 
өзін ерекшелей түсер сипатқа ие болып 
шыға келеді. Өз шығармасына азат-
шыл ойды ұстаным еткен Жамбыл ел 
қорғанына айналар Сұраншының Қоқан 
шапқыншыларына қарсы соғысын да 
үлкен ақындық шабытпен көркем де 
шынайы суреттейді. Соғыс қимылдары 
тікелей көрініс тапқан тұстарда 
Сұраншы ересен күш иесі, батыр ғана 
емес, соғыстың айла-тәсілдеріне де 
жүйрік, тапқыр ойлы, «Арыстан болған 
жау үшін түлкідей болсын әдісің» 
дейтін халық қағидасын еске түсірер, 
үлкен айла, әдіс-тәсіл иесі ретінде та-
нылады. Жауға қай кезде, қалай шабу-
ыл жасаудың жолын табу, таудың басы-
нан етегіне дейін алаулатып от жағып, 
тұс-тұстан барабан қағып, құр дәрілеп 
мылтық атып, сырнай шалып сарбаз са-
нын өте көп етіп көрсету тәрізді соғыс 
қулықтарын алдын ала мұқият ойласты-
рып алуына ерекше көңіл бөле жырлау 
Сұраншының көзсіз батырлығын ғана 
емес, көшбасшы жанға тән көрегендігін 
де танытады. 

«Сұраншы батыр» дастаны жәй 
қиялдан туған ақынның көркем ойы ның 
жемісі ғана емес. Жырда жырау қия-
лының көркемдік шындығын негіздер 
тарихи дерек молынан кездесіп, тарих 
тағлымының қатпарлы сырларын терең 
тануға да мүмкіндік беретін мәлімет-
деректер де жетерлік. Дастанда қырғыз 
ханы Орманның қанқұйлы әрекеттері, 
қоқанның Құдияр ханмен ымырала-
сып, тыныш жатқан қазақ ауылдарын 
талағаны құжатқа бергісіз шындық бо-
лып табылады.

Сараптама
Қоқанды құртқан Құдияр, 
Патшаға қарсы тұратын
Қуаты жоқ бойында.
Қырғызды қанға батырған,
Әркімге бір сатылған,
Орман хан бар қолында:
Қазақты барып талайық,
Патшадан бұрын алайық,
Деген мақсат ойында...

дейтін жолдар бұған дәлел.
Жырдың екінші бөлігінде 

Сұраншыны өлтірмек боп, балағаттап 
хат жазып, соғысқа шақыратын да осы 
Орман хан. 

Дастанның соңы дәстүрлі эпикалық 
аңыздардың сарындарымен үндес бо-
лып келеді. Тарихи тұлға Сұраншының 
дастандағы көркем бейне Сұраншыға 
ұқсайтын да, мүлде алшақ кететін жер-
лер бар. Ең ғажабы сол – өмір шын-
дығын көркемдік шындыққа айналды-
ру мақсатындағы «әсерленген» жерлер 
Жамбыл жырының көркемдігі төгіліп 
түскен тұстары болып табылады.

Дастанның бітер тұсында жырау 
әлдінің – әлсізге, көптің – азға зор-
лығы «ерге еркіндік, кемге кеңдік» 
болмаған, әділетсіздік белең алған за-
мана алпаты туралы толғана жырлай 
келіп, Сұраншы батырдың азаттық 
үшін, елдің еркіндігі, ұлт тәуелсіздігі 
жолында өмірін құрбан еткен ерлігіне 
арналған «Жоқтау-Мадақ» жырын 
жырлайды. Бұл бүтін түркі жұртының 
ежелгі жыр-дастандарынан келе жатқан 
дәстүрлік үлгі. 

Жырбаянда ХІХ ғасырдағы қазақ 
елінің өмір тіршілігін Жетісуда өмір 

кешкен жұрттың тарихи-әлеуметтік 
хал-ахуалын кең көлемде суреттеп, 
деректі оқиғалар арқылы бейнелі түрде 
жеткізеді. Тарихи деректердің мо-
лынан кездесуі – жырдың көркемдік 
шындығының ажарын аша түседі. 
Әсіресе, отаршылдық пиғылы астам, 
жау лаған елін өз қарауына алу үшін 
Ресей империясының да, Орта Азия 
хандықтарының да жанталаса әрекет-
тенгені шындыққа сай көрсетілген.

Лек-лек солдат айдатып,
Мойнына шекпен байлатып,
Оралдан өрлеп Алтайға,
Алуға патша ынтықты.
Садақ тартқан қазаққа,
Түтіндетті мылтықты.
Ертісті өтіп оралтып,
Жетісуға қол сұқты.

Онда Жетісу елінің сол тұста қуғын 
көрген қасіретті жайттар нақты дерек 
арқылы ашылып, бір жағы Қоқан, бір 
жағы Ресей қанқұйлылары екі жақтап 
тоз-тозын шығарған қазақ ауылдарының 
паналаған жерлеріне дейін дастан-жыр-
да дәлме-дәл көрсетілген.

ХХ ғасырдың бірінші жартысы қазақ 
халқының тарихында орасан оқиғалар, 
түбегейлі өзгерістерге толы болды. 
Жамбыл соның бәрін халық мұраты 
тұрғысынан замана биігінен көрінген 
шығармашылығы арқылы жырлады. 

Өз дастандары негізінде Ел 
тағдырын Елім деп еңіреген ерлер 
тағдырымен бірлікте алып жырлаған 
Жамбыл Жабаев Ерлік пен Елдіктің ХХ 
ғасырдағы ұлы жыршысына айналды.

Көр кем деу шілер тобы:
Алдашева Айгүл, Айымбетов Азамат

